
KARASEYA YAMTAR HON
KOMO HYAKA PAWRU
NMENHOTHO ON HA.

Ohyakanye amenhehe Karaseya yamtar hon
komo hyaka katxhara on ha.

1Pawruuro ha. Txesusu Kryestu nanyaknyara ro
uro. Totohna ryhe ronyakye ha. Toto yano mehra
ro mak tatosoma ro uro. Txesusu Kryestu haxa
ryhe ronyakye. Khoryenkomo ryhe ronyakye.
Kyamkomo rma noro ha. Txesus yanamnyenhara
rma noro ha, awayehxemo kom waye.

2 Ohyakanye amenhehe, Karaseya yamtar hon
komo hyaka. Kryestu mryenon komo rma
omnyamo, anato rha tohsamnohsoma ro komo
rma. Rakoro natxhe, anaro rha kowta komo.
3 Ona wyaro amna nkehe, Khoryenkomo wya,
ohokonye. Towahke exko, Karaseya hon kom
hoko, ohxe txetxoko, kehe amna, awya, Txesusu
Kryestu wya xarha. Kyamkom me rma naha,
Khoryenkomo. Kohkom me rma naha, Txesusu
Kryestu.

4 Tano me ro rma wayehye, tawya
kanhanathayamo yowtoho me. Atxke rma haxa
natxhe, toto komo, amnyeno rma komo, yukryeka
hon komo. Aro hoye ro tanadhnohsom me natxhe.
Nyamoro wyarohra kehtxoho menye wayehye,
Txesusu Kryestu, Khoryenkom yano me mak ha,
kyamkom yano me mak ha. > Ona wyaro katxho
roro me hak nahko, noro ha. Ehonomna me xaxa

naha, katxho roro me hak nahko. Aro wyaro
hama tkatxe.

Anar komo menytxetxok hata katxhara on ha.
6 Koseryehokehe, owyanye anar komo

yonytxanar ke. Asok tawro hana. Amnyehra
arwo yonyhorunu menytxatxowna. Onenytx-
atxhayamo rma yawo rohra harha manatxow
hata. Towahke nehxakona, Kryestu, ohokonye.

Aro hoye ro, tamryenon me awahanonkatxowna,
Khoryenkomo. Mahnanketxok mak hata. Anar
komo menytxetxok hata. Anar me ahananahnye
komo nyamoro hama. 7 Arwo yonyhorunu amna
nekarymehe, owyanye, ketxhe rma haryhe.
Yaworohra mak ketxhe ha. Oyeryehoketxow
hama, tawyanye anar me ahananahra kom
ke. Anar me arwo yonyhorunu yokarymanar
xe natxhe. Anar me Kryestu yokarymanar
xXe natxhe. Yaworohra mak nekarymetxhe,
owyanye.

8 Amna haxa ryhe, yaworo xaxa amna
nekarymaye, owyanye. Anar me ekarymany kom
haxa ryhe, tanahnohsoma ro me hak nahtxoko.
Uro ryhe, anar me rowya ekarymantoko,
tanahnohsom me hak wehxe tawrotho haryhe,
rowya. Aro wyaro rma rha akehe xarha,
kahe yawon kom hoko. Anar me awyanye
ekarymantoko, tanahnohsom me hak nahtxoko
tawrotho haryhe, rowya. 9 Amnyehra, ona
wyaro rma akekona, owyanye. Yaworon xaxa
amna nekarymeko, owyanye, akekona. Anar me
ekarymany kom haxa ryhe, tanahnohsoma ro
me hak nahtxoko, akekond, owyanye. Aro wyaro

rma rha akehe xarha, amnye rma, owyanye.
Tanahnohsomd ro me hak nahtxoko, akehe,
nyamoro hoko.

10 Aro wyaro rowya tatoko, nyamoro yerye-
hotanahra xehra wehxan hama. Toto komo wya
ohxe nkehe Pawru tawro horahna, aro wyaro
aken hama. Khoryenkomo wya haxa ryhe ohxe
nkehe tawro hora, aro wyaro aken hama. Toto
yeryehotanahnye me rma ryehtoko, Kryestu yan-
oto mehra ryesnaratho haryhe.

Pawru yoskarymatxhara on ha.

1112 Rowta komo y, yaworo xaxa mpana
koskarymehe ha, owyanye. Toto hoye rohra
arwo yonyhorunu wenytxaye. Totohna ryhe
nekarymaye, rowya. Totohnd nhananahra
me wexeye. Txesusu Kryestu haxa ryhe
nenytxamohsoye, rowya. Nosonyhoye, rowya,
tawya arwo yonyhorunu yokarymatxho me. Aro
rma wekarymaye, owyanye.

13-14 Atxke ryexetxharatho rma muhutwetxow
hama. Khoryenkom hokon me wehxakona,
Xuknewyana kaxe. Thananahsom me rma hak
ryehtoko, rohoryen heno komo rwon yawo
roro ryesnar xe rma haxa wehxakona. Aro
wyaro Khoryenkom hoko roro rma wehxakona,
rokukuru kom yoho rma haxa mak ha,
rohorymampayem kom yoho rma haxa mak
ha. Atxke mak wehxakon ha. Khoryenkomo
mryenon komo weryewhamnohyakona,
thenyehra mak ha. Anahnohrd komo xe rma
haxa wehxakona.

15-16 Khoryenkom haxa ryhe, buru yonyhoye,
rowya. Ronurhura ro rma haka rowahanonkaye,
Khoryenkomo. Towahke xaxa tehtxoho hoye ro,
tamryenon me rowahanonkaye, ronurhura ro rma
haka. Noro rma, ona wyaro nkay hama. Romuru

wenyhen hama, mosona wya, kay hama. Aro
ke, noro yonyhoye, rowya, noro yokarymany me
ryehtxoho me, Xuknewyanahna komo nenytx-
anar me rowya ekarymatxho me. Rowya noro
yonyetxhe, osonytxahra ro mak wehxakona, toto
kom yakoro. 17 Xerusaryen hon komo hyaka
atohra wehxakona. Kohkomo nanyaketxho komo
hyaka atohra wehxakona. Roywaho Kohkomo

nanyaketxho me nehxatxkona, nyamoro ha. Atohra
mak wehxakona, ahyakanye. Ahehnaka haxa ryhe
atoye. Arakmeya yamtar hona rma atoye, Kho-
ryenkomo hyawo ryehtxoho me. Amnye atoy
harha, Damasku hona harha.

18 Mexe rma haxa wehxakona, ato. 3 me txem-
nyehantatxhe, Xerusaryen hona haxa atoye. Petru
yonyxe atoye. Noro hyawo rma, 15 me konmahye.
19 Txaku xarha wenyeye. Kohkomo yowta rma
noro ha. Anar komo Kohkomo nanyaketxho ro
komo yonyhera mak wexeye.

20 Aro wyaro roskarymatxho rma, yaworo xaxa
naha, Khoryenkomo nenyar me. Atemarontahra ro
mak wehxaha.

21 Taa. Aro wyaro ryexetxhe, atoy xarha, Serya
yamtar hona, Seryeseya yamtar hona xarha.

22 Ronyhera rma hak nehxatxkona, Xukneya
yamtar hon komo, Kryestu mryenon komo
rma. Anato rha tohsamnohsoma ro komo

rma, ronyhera rma hak nehxatxkona.
23 Rokayta marma yonytxetxkon hata. Ona
wyaro nketxkon hata, toto komo, rohoko.
Keryewhamnohnyenhayamo ryhe, Kryestu
yokarymany me harha naha, ketxkon hata.
Amnyehra, Kryestu hona xenyhera harha mpana
ehtxok ha kany me nehxakona, kawyanye, ketxkon
hata. Amnye rma, Kryestu hona xenytxoko kany
me harha naha, ketxkon hata, toto komo, rohoko.
Aro wyaro rokayta yonytxetxkon hata, Kryestu
mryenon komo, Xukneya yamtar hon komo.

24 Aro ke, ona wyaro nketxkon xarha ta. Ohxe
xaxa nay hama, Khoryenkomo, ketxkon hata,
anar me harha ryesnar ke mak hata.

2

Txaku kom yakoro Pawru komo yosonytx-
atxhara on ha.

1 Taa. 14 me txemnyehantatxhe, atoy xarha,
Xerusaryen hona. Rakoro toye, Bahnakme. Tx-

etu xarha waraye. 2 Atok ha, Xerusaryen hon

komo hyaka, kekona, Khoryenkomo, rowya. Aro
ke atoye, Xerusaryen hon komo hyaka, Kryestu
mryenon komo hyaka rma.

Nyamoro yakoro rma amna nosonytxaye. Ona
wyaro ryhe arwo yonyhorunu wekarymehe,
Xuknewyanahna komo wya, akekona, horykomo
komo wya, Kryestu mryenon yonye ro komo
wya. Txaku komo rma nyamoro ha, Petru
xarha, Xowaw xarha. Nyamoro marma wya
aro wyaro akekona, anar komo nenytxahtor me
mak ha. Ohxehra kat wekarymeno, akekona,

awyanye.  Aro wyaro tokarymahoryehra kat
naye, Xuknewyanahna komo wya, akekona,
awyanye. Anar me nekarymen hata, Pawru, tawro
hona wenyakona, awyanye. Aro ke, ohxehra kat
wekarymeno, akekona, awyanye.

35 Ato nehxatxkona, anar komo. Kryestu
mryenona amna ketxkona rma haryhe, nyamoro
ha. Yaworohra mak aro wyaro nketxkon hama.
Kryestu mryenon kom wawo tehxoryehra
nehxatxkona. Amna yonkuhtoso nomohtxowna.
Amna rwona yonytxanar xe rma nehxatxkon
haryhe. Ona wyaro amna nkekona. Kryestu
Txesusu mryenon me Kkehtokonye, Moyses
heno wya Kkaywerondhyamatxhayam hokohra
harha tehxatxhe, kekona amna. Ona wyaro
haxa ryhe nketxkona, nyamoro ha. Moyses
heno wya kayweronahyamatxho kom yawo ro

Xaxa mpand tehtxe ha, ketxkond. Aro yawo
ro rma rha hak nahtxoko, Xuknewyanahna
komo xarha, ketxkond. Ana hama kahra ro
mak amna nehxakon ha, awyanye. Ona wyaro
tawro xXxe rma amna nehxakona, owyanye,
Xuknewyanahna komo wya. Yaworo xaxa nay
hama, arwo yonyhorunu, aro yawo roro rma
tehtxe, tawro xe amna nehxakona, owyanye. Aro
ke, ana hama kahra ro mak amna nehxakona,
awyanye. Moyses heno nmenhotho yawo ro hak
nahtxoko, Xuknewyanahna komo, kahra ro mak
amna nehxakona, awyanye.

Txetu yatanyyokonar xe nehxatxkon xarha,

nyamoro ha, Moyses heno nmenhotho yawo ro
harha esnar hora. Rakoron me nehxakona,

Txetu. Xuknewyanahna rma mok nehxakona.
Atanyyokok hata kahra mak nehxatxkona, ho-
rykomo komo, awya.

6 Ona wyaro katxho me nehxatxkona, ho-
rykomo komo, toto komo wya. Anar kom yoho
rma haxa natxhe, Txesus yakorono rotho kom

kaxe, katxho me nehxatxkona. Aro wyaro katxho
mehra mak natxhe, Khoryenkomo wya. Ame

rye rma haxa tehxatxhe, awya. Aro ke, ona
wyaro kahra wehxaha. Anar kom yoho rma
haxa natxhe, Kohkomo yakorono rotho kom kaxe,
kahra wehxaha. Nyamoro rma, anar me mekary-
men hama kahra nehxatxkona, rowya. Ona
wyaro haxa ryhe ekarymako, amna yano me,
kahra nehxatxkona.

710 Ona wyaro haxa ryhe nketxkona, amna

wya, Bahnakme wya xarha. Ato rye tehx-
atxow hama, ketxkona. Kryestu yanoto rye
me rma tehxatxow hama. Omnyamo ryhe,
Xuknewyanahna komo hyaka matetxow hama.
Amna haxaryhe, Xuknewyana komo hyaka amna
nten hama, ketxkona.

Txaku komo rma mokyam nehxatxkon
ha, Petru xarha, Xowaw xarha. Kryestu
mryenon yonye ro kom yoh me nehxatxkona.
Khoryenkomo nanyaketxho me nay hama, Pawru,
ketxkon hama. Arwo yonyhorunu yokarymaxe
anyahxah me nay hama, Xuknewyanahna komo
hyaka, ketxkon hama. Petru nyakye hata,
Xuknewyana komo hyaka. Aro wyaro rma rha
Pawru xarha nyakye hama, Xuknewyanahna
komo hyaka, ketxkon hama.

Asok tawro hana. Petru wya ryhe, Xuknewyana

komo yowakryehoy hama, Khoryenkomo. Aro
wyaro rma rha, rowya ryhe Xuknewyanahna

komo xarha yowakryehoy hama. Aro ke, ona
wyaro nketxkon hama, Txaku komo, rohoko.
Khoryenkomo nanyaketxho me nay hama.
Xuknewyanahna komo yowakryexe anyahxah

me nay hama, ketxkon hama. Aro ke, ona wyaro
nketxkona, amna wya. Kryestu yanoto rye me
rma tehxatxow hama, ketxkona.

Ona wyaro nketxkon xarha. Tan natxhe,
anyahpan komo, akatxhomna komo xarha, Kryestu
mryenon komo rma. Nyamoro hutwahkahpara

ehtxoko, ketxkona, amna wya. Atxenyerun komo
tampotxoko, Xuknewyanahna komo wya. Sokhotx-
oko, amna hyaka, Xerusaryen hon komo hyaka,
ketxkona, amna wya. Nyamoro yowakryeny me
rma haxa wehxakona.

Petru yoyetxhara on ha.

11 Taa. Antxeyokeya hona harha atoye. Ato
rma ryehtoko, nomokye, Petru. Noro wey-
eye, atxke esnar ke. 12 Xuknewyanahna kom

hoko atxke nehxakona. Wahoro htxero ohxe
nehxakon hakahpa, ahokonye. Nyamoro yakoro

rma nasahxemtekona. Amnye, Xerusaryen hoye
nomohtxowna, anar komo. Txaku nanyaketxho
komo rma mokyam nehxatxkon hata. Moy-
ses heno nmenhotho yawo ro hak nahtxoko,
Xuknewyanahna komo, kany komo rma mokyam
nehxatxkona. Nyamoro wya, atxke manaha,
anaro ro kom yakoro ayasahxemtonar ke, tawro

hona nenyakona, Petru. Aro ke, Xuknewyanahna

kom yakoro asahxemtohra harha nehxakona. Aro
wyaro atxke nehxakona. Yaworohra nehxakona.
Aro ke weyeye.

13 Yaworohra ehtxoho hoye ro, yaworohra
rma rha nehxatxkona, aton komo, Xuknewyana

komo, Kryestu mryenon komo rma. Aro hoye
ro rma rha, yaworohra nehxakona, Bahnakme
xarha. Omeroro rma, Xuknewyanahna kom
yakoro asahxemtohra harha nehxatxkona. Towta
kom yakoro rma asahxemtohra harha nehx-
atxkona. .

14 Aro wyaro rma wenyatxkona. Arwo yony-
horunu yawo ronohna me harha wenyatxkona.
Aro ke, ona wyaro akekona, Petru wya, omero-
ron komo nenytxanar me. Xuknewyanahna
kom yakoro masahxemteknano, akekona, awya.
Xuknewyana rma masahxemteknano, akoronye,
akekona, awya. Akoronye ayasahxemtontoko,
Xuknewyanahna wyaro rma rha mehxaknan
hama, omoro xarha, akekona, awya. Amnye rma
haxa ryhe, ona wyaro kany me harha man-
aha. Xuknewyana komo wyaro hak nahtxoko,
Xuknewyanahna komo, kany me harha manaha,
akekona, awya. Moyses heno nmenhotho yawo ro

hak nahtxoko, kany me harha manaha. Aro wyaro
kany me tehxoryehra ro mak manaha ha, akekona,
Petru wya.

Konyhoryehranye nay hama Moyses heno
nmenhotho katxhara on ha.

15 Asok hana tehxan ha. Xuknewyana me
konunutoko, Xuknewyanahna mosona katxho
mehra tehxan hama. Atxke natxhe katxho komo

wyarohra tehxan hama. 16 Kryestu Txesus hona
mak tenyaha, Khoryenkomo nenyhoryenar me
harha kehtxoho me. Ona wyaro kany kax mak
tehxaha ha. Moyses heno nmenhotho yawo ro
kehtxoho kom hoye rohra konyhoryetxhe, Kho-
ryenkomo, kany kax mak tehxaha ha. Txe-
susu Kryestu hona kawyanye xenytxoho hoye ro
haxa ryhe konyhoryetxhe, kany kax mak tehx-
aha ha. Khoryenkomo wya, ronenyhoryetxho
me harha manaha katxho me tehxatxhe, Kryestu
hona kawyanye xenyar ke mak ha. Moyses heno
nmenhotho yawo ro kehtxoho kom hoye rohra
mak konyhoryetxhe. Moyses heno nmenhotho
yawo ro tehtxoho kom hoye ro tosonyhoryexem
komo ehxera ro mak natxhe ha.

17 Khoryenkomo nenyhoryenar me Kkesnar
komo xe tehxatxow hama. Aro ke, Kryestu

hona tenyatxhe. Aro wyaro awya konyhoryenar
komo xe kehtokonye, atxke wehxaha kany me
tehxatxow hama. Atxke tehxatxow hama, Moyses
heno nmenhotho yawo rohra kesnar kom ke,

eyuknye menyxehra kesnar kom ke. Aro ke,
konyhoryenar komo xe tehxatxhe, Khoryenkomo
wya, atxke kesnar kom ke mak ha. Atxke kesnar
komo xehra mak naha, Kryestu. Atxke rma
ehtxoko, rowya oyonyhoryetxho menye, kahra ro
mak nay hama.

18 Moyses heno nmenhotho hoye rohra konyho-
ryetxhe kany me kehtokonye, ona wyaro kahra
tehtxe. Moyses heno nmenhotho yawo ro tehtxe,
kosonyhoryetxho menye, kahra tehtxe. Aro
yawo ro tehtxe tatoko rma, atxke rma tehx-

atxow hama, eyuknye menyxehra kesnar kom
ke. 19 Konyhoryehranye nay hama, Moyses
heno nmenhotho. Kanahnohyatxow haxa hama,
eyuknye menyxehra kesnar kom ke. Aro ke, Moy-
ses henp nmenhotho hokohra harha tehxatxow
hama. Aro hokohra harha wexeye, uro. Kryestu
hona haxa wenyeye, karyhe harha ryehtxoho me,
Khoryenkom yoyuknye me harha ryehtxoho me.

20 Yahkotohen ho wayehye, Kryestu. Noro
wyaro rma rha, awayehsaho wyaro wehxaha.
Karyhe harha wehxaha. Urohna ryhe, karyhe
wehxaha. Kryestu haxa ryhe, karyhe naha,
rohnawo. Tano rma hak ryehtoko, karyhe rma
wehxaha, Khoryenkom muru hona rowya xenyar
ke mak ha. Noro rma, rox nehxakona. Aro ke,
tano me ro rma wayehye, awayehpana rome harha
ryehtxoho me.

21 Towahke tehtxoho hoye ro ryhe konyho-
ryetxhe, Khoryenkomo, kany me wehxaha. Aro
wyaro kahra mak natxhe, anar komo. Moyses
heno nmenhotho yawo ro kehtxoho kom hoye ro
tosonyhoryetxhe, kany me natxhe. Aro wyaro
tawyanye tatoko rma, ona wyaro kahra natxow
hama. Towahke tehtxoho hoye ro konyhoryetxhe
Khoryenkomo, kahra natxow hama. Moyses
heno nmenhotho hoye ro osonyhoryehra ro mak
natxhe. Aro hoye ro kosonyhoryentokony haxa,
atohnawo Kryestu wayehratho haryhe.

3

Asok oyehtxoho kom hoye ro Khoryenkom
yokato mahohtxowna katxhara on ha.

1 Karaseya hon komo vy, koseryehokehe,
thenyehra, ohokonye. Akahpan me harha
manatxow hama. Oyonkuhtetxow hama, anar
komo. Moyses heno nmenhotho yawo ro mpana

ehtxok ha, ketxow hama, owyanye. Aro yawo

ro mpana atanyyokotxok ha, ketxow hama. Aro
wyarohra mak wekarymaye, owyanye. Txesusu
Kryestu haxa wekarymaye. Yahkotohen hona
amoyathosah me noro wekarymaye, owyanye.

2 Owyanye ronytxatxhe rma, Khoryenkom

yokato mahohtxowna. Asok oyehtxoho kom hoye
ro noro mahohtxowna, Moyses heno nmenhotho
yawo ro oyehtxoho kom hoye ro kata, Kryestu
hona owyanye xenytxoho hoye ro haxa kata.
Kryestu hona owyanye xenytxoho hoye ro noro
mahohtxowna hama, owyanye Khoryenkomo
rwona yonytxanar ke.

3 Aro wyaro mehtxowna, amnyehra.
Khoryenkom yokato yano me enyhoryexah
me mehtxowna. Amnye rma haxa ryhe,
ayatanyyokonar komo xe manatxow
hata. Ayatanyyokotho kom hoye ro rma,
oyosonyhoryetxehkanar komo Xxe manatxow
hata. Asok tawro akahpan me harha manatxowa.

4 Khoryenkom yokato newakryenar me rma
haxa mehxatxkona. Oyowakryetxho komo rma,
asok nehxakona, yaworo kata, yaworohra haxa
kata. Oyosonyhoryenar kom hok harha oye-
htokonye, ewakryehna me rma mosonyatxow
hama. Ewakryexah me mak manatxhe.

5 Khoryenkomo ryhe, tokato yamye, owyanye.
Tokato yano me rma eryehokano yeryhekona,

owyanye. Asok oyehtxoho kom hoye ro
eryehokano yeryhekona, owyanye, Moyses heno
nmenhotho yawo ro oyehtxoho kom hoye ro kata,
Kryestu hona owyanye xenytxoho hoye ro haxa
kata. Kryestu hona owyanye xenytxoho hoye ro
eryehokano yeryhekon hama, owyanye tarwona
yonytxanar Kke.

Akmaraw heno yohamatho me natxow hama
Khoryenkom hona xeny komo katxhara on ha.

6 Aro wyaro rma rha nehxakon hata, Akmaraw
heno. Ona wyaro nkehe, amenhosahonhara, noro
heno hoko.

Khoryenkom hona nenyakona, Akmaraw heno.
Aro ke, ona wyaro nkekon hatd, Kho-
ryenkomo, awya. Ronenyhoryetxho me
harha manaha, rohona owya xenyar ke
mak ha, kekon hata, awya.

Aro wyaro rma nkehe, amenhosahonhara, noro

heno hoko. 7 Aro ke, Khoryenkom hona xeny komo
ryhe, Akmaraw heno yohamatho me xaxa natxow
hama.

8 Ona wyaro kanyenhar me nehxakon hata,
Khoryenkomo. Xuknewyanahna komo ryhe, ro-
nenyhoryenar me harha mpana natxhe ha, ro-
hona tawyanye xenyar ke mak ha, kanyenhar me

nehxakon hatd. Aro ke, amnyehra htxero arwo
yonyhorunu yokarymay hata, Akmaraw heno
wya. Ona wyaro nkekon hata, noro heno wya.
Ohoye ro towakryexem me xaxa mpana natxhe
ha, anaro rha yana komo, omeroron komo rma,
kekon hata, Khoryenkomo, Akmaraw heno wya.

Aro wyaro rma nkehe, Khoryenkom karyehtana,
amenhosahonhara.

9 Aro ke, ond wyaro thutwetxow hama.
Towakryexem me nehxakon hama, Akmaraw
heno, Khoryenkom hona tawya xenyar ke mak
ha. Noro heno wyaro rma rha towakryexem me
natxow hama, Khoryenkom hona xeny komo,

omeroro. Aro wyaro thutwetxow hama.

Anahnohpana ro me harha ketxowna Kryestu
katxhara on ha.

10 Anar kom haxa ryhe, tanahnohsom me
mpana natxhe ha. Ona wyaro kany komo rma
nyamoro ha. Moyses heno nmenhotho yawo ro
tehtxe, kosonyhoryetxho menye, kany komo rma
nyamoro ha. Noro henonmenhotho yoyuhtukany
menyxehra mak natxhe ha. Aro ke, tanahnohsom

me mpana natxhe ha. Aro hoko rma, ona wyaro

nkehe, amenhosahonhara.

Moyses heno nmenhotho yawo ro mpana ehtxok
ha. Oyweronahyamatxho kom yawo ro
mpana ehtxok ha. Eyuhtukatxok mak
hampana, omeroro mak ha. Eyuhtukahra
oyehtokonye, tanahnohsom me mpana man-

. atxhe ha.

Aro wyaro rma nkehe, amenhosahonhara.

11" Moyses heno nmenhotho hoye ro

tonyhoryexem komo, ehxera ro mak natxow

hama, Khoryenkomo wya. Ona wyaro haxa ryhe
nkehe, amenhosahonhara.

Khoryenkom hona xeny komo ryhe, ronenyho-
ryetxho me harha manaha, katxho me

natxhe, awya. Nyamoro rma, karyhe roro
. harha natxhe.
Aro wyaro rma nkehe, amenhosahonhara.
12 Moyses heno nmenhotho hok haxa ryhe, ona
wyaro nkehe.
Eyuhtukatxok mak hampana, omeroro mak ha,
karyhe roro oyehtxoho menye.
Aro wyaro rma nkehe, Moyses heno nmenhotho

hoko. Aro yawo ro tehtxahke kehtokonye,
kawyanye eyuhtukanar hona tenyatxow hama.
Khoryenkom hona xenyhera mak tehxatxow
hama. Kosonyhoryenar kom hona haxa
tenyatxow hama.

13 Aro wyaro kehtokonye, tanahnohsom me tehx-
atxow hama, eyuhtukany menyxehra kesnar kom
ke mak ha. Anahnohpana ro me harha ketxowna,
Kryestu. Anahnohpana ro me kehtxoho komo
yehemaye, twayehra ke. Noro ryhe, tanahnohsom
me harha nexeye, tano me ro rma. Aro hoko rma,
ona wyaro nkehe, amenhosahonhara.

Wewe hoko amposohtoxemotho komo ryhe, Kho-
ryenkomo nanahnohatho me natxhe.

Arowyaro rma nkehe, amenhosahonhara. Wewe ho
twayehnatoko, Khoryenkomo nanahnohatho me
nehxakona, Kryestu, anahnohpan me harha kehtx-
oho menye.

14 Aro ke, towakryexem me natxhe,
Xuknewyanahna komo, Kryestu Txesusu
wayhathar hoye ro mak ha. Akmaraw heno
wyaro towakryexem me rma rha natxhe. Noro
wayhathar hoye ro rma rha, Khoryenkom yokato
tahohsatxhe. Khoryenkomo wya, rokato wamyaha

owyanye katxhar me harha tehxatxhe, Kryestu
Txesus hona kawyanye xenyar ke mak ha.

Tarwonamatharanhara yawo ro Khoryenkomo
yexetxhara on ha.

15Rowta komo y, toto yoho rma haxa nay hama,

Khoryenkomo. Asok hana nosowakryetxow ha,
toto kom ha. Ona wyaro nken hama, toto, anaro
wya. Kowakryehe xaxa mak hampana, ken hama,
awya. Yaworo xaxa mpana akehe ha, owya, anar
me kahra ro mak wehxaha, kowakryehe xaxa

mak hampana, kehe. Aro wyaro tawya katxhe
rma, anar me kahra ro mak nay hama. Anar me
uhutwano, oyowakryehra wehxaha, kahra nay
hama.

16-17 Tawya kowakryetxho kom hoko rma, toto
yoho rma haxa nay hama, Khoryenkomo. Tawya
kowakryetxhe xaxa mak hampana katxhe rma,

anar me kahra ro mak nay hama. Asok tawro
hana. Ona wyaro nkekon hata, noro ha, Ak-
maraw heno wya. Kowakryetxhe xaxa mak
hampana, kekon hata. Oyohamathar xarha we-
wakryehe xaxa mak hampana, kekon xarha ta,
noro heno wya. Tawya oyohamathara tatoko
rma, thenyenohna kom hokohra mak nehxakon
hama. Aro ke, oyohamathdyamo kahra nehx-
akona. Towenyxan hok haxa nehxakon hama,
Kryestu hok hama. Aro ke, oyohamathar xarha
wewakryehe xaxa mak hampana, kekon hata, Ak-
maraw heno wya.

Aro wyaro Khoryenkomo rwonamatxhe, 430 me
txemneyhantay hata, mexe rma haxa mak hata.

430 me txemnyehdantatxhe rma, ayweronahyamano
yeryhoy hata, Khoryenkomo, Moyses heno
wya. Tawya ayweronahyamano ynyetoko rma,
Akmaraw heno yakoro tarwonamatharanhara
hutwahkahpara rma nehxakon hata. Ona wyaro
kahra mak nehxakon hata. Romryenon komo
yweronahyamany me harha wehxaha, aro ke
Akmaraw heno yakoro rorwonamatharatho
yawo rohra harha wehxan hama, kahra ro mak
nehxakon hata. = Akmaraw heno yohamatho
yowakryehra wehxan hama, kahra ro mak
nehxakon hata. Yaworo xaxa mpana akehe ha,
kanyenhar kax mak nehxakon hata. Anar me
kahra ro mak wehxaha, kanyenhar kax mak

nehxakon hata.
18 Moyses heno nmenhotho hoye rohra

tamryenon komo yowakryehe, noro ha. Akmaraw
heno vyakoro tarwonadmatharanhar hoye ro
haxa ryhe newakryetxhe ha. Moyses heno
nmenhotho hoye ro tawya ewakryentokony
haxa, tarwonamatharanharatho hoye rohra harha
ewakryenaratho kom haryhe, awya.

Kayweronahyamatxowna Khoryenkomo kawyanye
kanhan komo hutwatxho me katxhara on ha.

19 Amnyehra aro wyaro narwonamye hata,
Khoryenkomo, Akmaraw heno yakoro, ehamra
hoko. Omokhara rma hak nehxakon hata,
noro, mexe rma haxa mak hata. Khoryenkomo
wya, wewakryehe xaxa mak hampana
katxharanhara rma, omokhara rma hak

nehxakon hata. Omokhara ro rma haka
kayweronahyamahotxowna hata, Khoryenkomo,

Moyses heno wya. Omokhara ro rma haka

tayweronahyamaxem me roro rma tehxatxkon hata.
Noro yomokatxhe, ayweronahyamahna me harha
tehxatxkon hata. Karyhe roro harha ketxoho
mehranye kayweronahyamatxowna hata. Kawyanye
atxke wehxan hama katxho me haxa ryhe
kayweronahyamatxowna hata, kawyanye kanhan
komo hutwatxho me hata, eyuhtukahra wehxan
hama katxho me hata.

Kahe yawon komo ryhe kayweronahyamahotxowna
hata, Moyses heno wya, Khoryenkom yano
me mak hata. 20 Yak nehxatxkon hama,
kayweronahyamanyenhayamo, kahe yawon kom
hata, Moyses heno xarha hata. @ Towenyxa
mak naha ha, Khoryenkomo. Noro rma
narwonamye hata, Akmaraw heno yakoro.
Aro ke, noro rwonamatharanhard rma,
kaywerondhyamatxhayam yoho rma haxa nay
hama.

21Tawya kayweronahyamantokonye, anar me ehut-
wahra ro mak nehxakon ha, Khoryenkomo. Ak-
maraw heno yakoro tarwonamatharanhar yawo ro
rma nehxakona. Tawya kayweronahyamantokonye
rma, karyhe roro harha kehtxoho kom hokohra
nehxakon hama. Konyhoryetxho kom hokohra
nehxakon hama. Aro hoko tehtok haxa, anar me
kayweronadhyamanaratho kom haryhe ma, awya, aro
hoye ro rma kosonyhoryenaratho kom haryhe ma.

22 Tawya kdywerondhyamantokony haxa ryhe, ona
wyaro nkekon hatad. Tandhnohsom me man-
atxhe hampana, atxke rma haxa oyesnar kom
ke, kekon hatd. Aro wyaro rma nmenhohoy
hata, Moyses heno wya, Txesusu Kryestu hona
kawyanye xenytxoho me. Ona wyaro kanyenhar

kax mak nehxakon hata. Kowakryetxhe xaxa
mak hampana, rohona owyanye xenyetok mak

ha, kanyenhar kax mak nehxakon hata. Aro ke,
Txesusu Kryestu hona xeny komo rma yowakryen
hama, Khoryenkomo.

23 Kryestu yomokhara ro rma haka, noro hona

xenyhera rma hak tehxatxkon hama. Aro wyaro
rma hak kehtokonye, tayweronahyamaxem me rma
haxa tehxatxkona. Kayweronahyamatxho komo
rma, watxa ymo yawon komo yonye ro wyaro ne-
hxakon hama, kanhan komo hutwamohsony me
esnar ke. 24 Baryekomo hananahnye komo wyaro
xarha nehxakon hama, khananahnye kom me
esnar ke. Khananahyatxkona, amnye Kryestu hona
kawyanye xenytxoho me, Khoryenkomo nenyho-
ryenar me harha kehtxoho menye. 25 Kryestu
yomokatxhe rma, khananahnye kom mehra harha
nay hama, arotho. Noro hona haxa tenyatxhe.

Kryestu yoh me harha manatxhe katxhara on
ha.

26 Kryestu Txesus yoh me manatxhe, omnyamo,

omeroro, noro hona owyanye xenyar ke mak ha.

AroKke, Khoryenkom hokru me manatxhe. 27 Tuna
kwaka mataymomtxowna, Kryestu mryenon uro

tawro me. Aro ke, Kryestu yoh me harha man-

atxhe, noro wyaro rma rha ohxe oyehtxoho
menye.

28 Kryestu yoh me kehtokonye, ona wyaro
kahra harha tehxatxow hama. Xuknewyana uro,
Xuknewyanahna yxak omoro kahra tehxatxow
hama. Anotomahna ro uro, ehematxhohna ro
me tanotomaxema yxak omoro, kahra tehxatxow

hama. Kara uro, wosa yxak omoro, kahra tehx-

atxow hama. Asok tawro hana. Noro rye me rma
haxa tehxatxow hama, Kryestu Txesus yoha rye
me kesnar kom ke.

Aro wyaro rma manatxhe, omnyamo.

29 Kryestu mryenon me manatxhe. Aro ke, noro
wyaro rma rha Akmaraw heno yohamatho me
manatxhe, omnyam xarha. Khoryenkomo wya,
kowakryetxhe xaxa mak hampana katxhar me
rma rha manatxhe.

4

Anotomahna me harha oytxowna
Khoryenkomo katxhara on ha.

1-30na wyaro akehe xarha. Kaywerondhyamatxho

kom hoko rma hak kehtokonye, baryekomo wyaro

tehxatxkon hama. Asok hana nay ha, baryekomo
ha. Tayam peno wayhatxhe, noro heno katxhotho
yoh me harha nay hama. Ahohsara rma hak
naha. Horykomo me harha tehtoko, nahohsaha.
Baryekomo me rma hak tehtoko, ahohsara rma hak
naha. Ohxe neryatxhe, anar komo. Baryekomo

yonye ro komo rma nyamoro ha. Ayam peno nwa-
hanonkatxhayamo rma nyamoro ha. Umurunhur
katxho me henyekyatxhe, ayam peno yano me.
Ona wyaro kanyenhar me nay hama, ayam peno,
awyanye. Horykomo me harha ehtoko, mamyatxhe
ha, awya kanyenhar me nay hama, awyanye.

Aro wyaro rma nay hama, baryekomo. Tayam
peno katxhotho yoha rma, akatxhomna komo
wyaro rma hak nay hama. Tanotomaxema ro
komo wyaro rma nay hama, ehematxhohna ro

komo wyaro rma. Aro wyaro rma rha tehx-
atxkona. Kayweronahyamatxho kom hoko rma hak
kehtokonye, baryekomo wyaro tehxatxkona. Tan-
otomaxema ro komo wyaro rma tehxatxkona,
toto komo naywerondhyamanar me kesnar kom

ke. Toto komo nhananahra ro me rma hak tehx-
atxkona. Kryestu nhananahpator me rma hak

tehxatxkona. .
4 Buru yomohtoho hutwekon mak hata, Kho-
ryenkomo. Asokentok hana nomokyakon ha. Kho-

ryenkomo ryhe, hutwekon hama. Atoko rma
buru nyakye hata. Wos yowan yaye nenuruy
hata. Moyses heno nmenhotho hoko texem me

nehxakon hata, Xuknewyana kaxe. 3 Aro wyaro
nomokye hata, tawya aro hokono rotho komo
yonyhoryetxho me, aro hokohra harha ketxoho
menye, anotomahna me harha ketxoho menye.
Aro hokohra harha kehtxoho komo yehemay hata,
twayehra ke. Aro wyaro harha kehtxoho menye
buru nyakye hata, Khoryenkomo, tawya thokru
me harha kenyar kom hora. ¢ Thokru me kesnar
kom ke ryhe, buru yokato nyakye, kahnakanye.
Kahnawon komo rma, apa y, kehe, Khoryenkomo
wya. Noro yano me rma apa y tketxhe, kawyam
xarha, teryehorye rma haxa kesnar kom ke.

7 Aro wyaro anotomahna me harha oytxowna,
Khoryenkomo. Thokru me harha oytxowna.
Ahokru me oyehtokonye, akatxho yoh me xarha
manatxow hama. Noro newakryenar me rma
manatxow hama.

Amnyehra oyexetxhayamotho wyaro harha man-
atxow hata katxhara on ha.



Karaseya 4:8 xxii Karaseya 4:11

8 Koseryehokehe mak ha, ohokonye. Amnyehra
oyexetxhayamotho wyaro harha oyesnar komo xe
manatxow hata. Amnyehra, Khoryenkom hut-
wahra rma hak oyehtokonye, anaro horyena ro
kom hoko roro rma haxa mehxatxkona. Nyamoro
hoko rma, tanotomaxema ro komo wyaro mehx-
atxkon hama. Khoryenkom mehra mak natxhe,
nyamoro ha. Noro yehtxoho wyarohra mak
natxhe.

9 Amnye rma Khoryenkom hutwany me harha

manatxhe. Asok haxa hana. Noro newakryetxho
me ryhe manatxow hama. Anar me haxa
oyesnar komo xe manatxow hata. Amnyehra
oyexetxhayamotho wyaro harha manatxow hata.
Toto komo nhananahra me harha manatxow
hata. Tanotomaxema ro komo wyaro harha
oyesnar komo xe manatxow hatd.  Awyanye
ahananahtoho komo rma, oyonyhoryehranye
ro mak naha. Oyowakryehranye ro mak

naha. Asok tawro aro wyaro harha oyesnar
komo xe manatxowa. 10 Xuknewyana komo
yweronahyamatxho hok harha manatxow
hata. Sakmaknu ho yoha ryhe Khoryenkom
hok tehxatxow hata, maketxow hata. Nuno
yahatakatxhe rma, ahoko rma rha tehxatxow
hata, maketxow hata. Anatoko tasahxemtetxow
hata, anatok xarha tatahyehnometxow hata,
maketxow hatd. Aro wyaro ahok tehxatxow hata,
kosonyhoryetxho meny hata, maketxow hata.

11 Koseryehokehe rma haxa, ohokonye.
Thenyehra rma haxa katamokye, ahananahra
kom hoko. Rorwonamatharatho yawo rohra

mak manatxow hama. Atohnawo rma katamokye
hama, ohyakanye.

Karaseya hon kom hoko Pawru yoserye-
hokatxhara on ha.

12 Rowta komo y, ona wyaro akehe, owyanye,
teryewrye ro mak ha. Rowyaro harha
ehtxoko. Amnyehra, Xuknewyana komo
yweronahyamatxho hoko wehxakona. Rowya
Kryestu yahosatxhe, aro hokohra harha
wexeye. Xuknewyanahna wyaro harha wexeye.
Owyarony harha wexeye, aro hokohra harha

ryesnar ke. Aro ke, amnye rma omnyam xarha,

rowyaro rma rha ehtxoko. Aro hokohra harha
ehtxoko.
Amnyehra, awawonye ryehtoko, ohxe rma

haxa mehxatxkond, rohoko. 13 Ekeh me rma haxa
wehxakona, onuhto wya. Aro ke, awawo roronye
rma wehxakona, ekeh me ryesnar ke. Aro hoye ro,

arwo yonyhorunu wekarymekona, owyanye. Aro
ma owyanye enytxanara. 14 Taxanomkahnohporye
wehxakona, ryeheryana wya. Roxanomkah-
nohpara mak mehxatxkona. Noro yonytxahra
tehtxe, atxke esnar ke, kahra ro mak mehx-
atxkona, rohoko. Ohxe uro menytxetxkona,
owyanye kahe yawon komo yonytxanara wyaro,
Khoryenkom yanoto komo yonytxanara wyaro.
Owyanye Kryestu Txesus yonytxanara wyaro
ryhe, uro menytxetxkona. 15 Ona wyaro xarha
mehxatxkona, ronenyar me. Ronuryenar xe rma
haxa mehxatxkona. Enuryehna me mak we-
hxakon hama. Tonuryexem me ryehtok haxa,
oyonuthuyamo yowratho haryhe ma, owyanye.

Aro wyaro roxe rma haxa mehxatxkon hama.
Teryehorye rma haxa mehxatxkona, awawonye
ryesnar hoko. Amnye rma haxa ryhe, eryehohra
harha manatxow hama, rohoko. 16 Asok tawro
hana. Roxanhan me harha manatxow hama,
rowya yaworon xaxa yokarymanar ke mak ha.

17 Anar me ahananahtxowna hama, anar komo.
Axan kom me rma nosonyhetxhe haryhe, ya-
worohra mak ha. Rohyaye oyotowra komo xe
mak natxhe ha, taxan kom me oyesnar kom hora.

18 Axan kom me tosonyhetxow hama, toto komo
wya. Yaworo mak tehxorye tehxatxhe, ohxe
esnar kom hora. Awawonye ryehtoko, axan
kom me kosonyhekona, ohxe oyesnar kom hora.
Awawohrany harha ryehtoko, axan kom me hak
nosonyhotxowa, anar komo. Yaworo hak nahtx-
oko, ohxe rma rha oyesnar kom hora.

19 Ronahnan komo y, rohokru me manatxhe.
Amnyehra teryewrye ro Kkoseryehokekona,
ohokonye, owyanye Kryestu yahosnar hora.
Amnye rma teryewrye ro rma rha koseryehokehe
xarha, ohokonye, Kryestu wyaro ohxe roro harha
oyesnar kom hora. 20 Amnye rma awawonye
ryesnar xe wehxaha haryhe. Awawonye ryehtok
haxa, towahke harha rorwonamratho haryhe.
Asok hana manatxow ha, ohxe hana, ohxehra
haxa hana. Ohutwahrany harha wehxan hama.

Aka heno komo yexetxharanhar hoye
kuknonano me ekarymatxhara on ha.
21 Xuknewyana komo yweronahyamatxho hoko
oyesnar komo xe manatxow hata. Aro ke, uro
enytxatxoko. Nyamoro yweronahyamatxho hoye,

yaworon xaxa uhutwamohsehe, owyanye, Moy-
ses heno nmenhotho hoy mak ha.

22 Akmaraw heno yexetxharanhara menhoy

hata, Moyses heno. Asok hana nmenhoy ha. Ona
wyaro nmenhoy hata. Asak nehxatxkon hata, Ak-
maraw muru komo, Esmayew hata, Esake xarha
hata. Esmayew yona ryhe, tanotomaxema ro me
nehxakon hata. Aka rma noro hata. Esake yon
haxa ryhe, anotomahna ro me nehxakon hata.
Sara rma noro hata. 23 Toto hun yano me ryhe ta
nenuruy ha, Aka mryera, Akmaraw hun yano me
mak hata. Khoryenkomo rwonamathar yano me
haxa ryhe ta nenuruy ha, Sara mryera.

24 Nyamoro heno yexetxharanhar hoye,
kuknonano me hak wekarymaxe, owyanye.
Aka ryhe, Xuknewyana komo kuknon me
nehxakona. Sara haxa ryhe, Kryestu mryenon
komo kuknon me nehxakona. Tanotomaxema
ro me nehxakon hata, Aka. Aro wyaro rma
rha tanotomaxema ro wyaro natxow hama,
Xuknewyana komo, taywerondhyamatxho kom
hoko roro rma haxa tesnar kom ke. Ahoryen heno
komo yweronahyamay hata, Moyses heno, Senay
yahan mahotur ho ehtokony hata. 25 Ahehnawono
rma aro hata, Arakmeya yamtar hono rma hata.
Aro wyaro Moyses heno wya tayweronahyamatxho
kom hoko roro rma natxhe, Xuknewyana komo,
tanotomaxema ro wyaro mak ha. Aro wyaro rma
natxhe, Xerusaryen hon komo, Xuknewyana kom
kaxe.

26 Sara mryera wyaro haxa ryhe natxhe,
Kryestu mryenon komo. Anotomahna ro wyaro

natxhe, taywerondhyamatxhadyam hokohra harha

tesnar kom ke. Kahe yawo Khoryenkom yowto

hon me natxhe. Xerusaryen yohon ona katxho
rma hon me natxhe. 27 Nyamoro hoko rma, ona
wyaro nkehe, amenhosahonhara.

Wos hokru komo wyaro natxhe, romryenon
komo. Ahokhura htxero nehxakon hama,
wosa, anyomra tesnar ke. Enurhura ro
mak nehxakon hama. Eryewhampara ro
mak nehxakon hama. Ona wyaro haxa
ryhe akehe, noro hoko. Neryehotehe harha
hampana. Teryehorye harha wehxaha,
kehe hampana, teryewrye ro, thohke harha
tesnar ke. Thenyehra mpana natxhe ha,
ahokyamo. Tanyonyem hokru kom yoho
rma haxa, thenyehra natxhe hampana.

Aro wyaro rma rha, thenyehra rma haxa
mpana natxhe ha, romryenon komo.
Amnyehra ehxera rma hak nehxatxkona.
Amnye thenyehra harha natxhe hampana.

Aro wyaro rma nkehe, amenhosahonhara.

28 Rowta komo y, Esake wyaro tehxatxhe,
kawyamo. Noro ryhe, Khoryenkomo rwonamathar
yano me nenuruy hata. Kawyam xXarha, noro
rwonamathar yano me rma rha, amryenon
me tehxatxhe. 29 Khoryenkom yokato yano
me ryhe nenuruy hata, Esake. Tayam hun
yano me haxa ryhe nenuruy hata, Esmayewu.
Noro rma, Esake yeryewhamnohye hata.
Aro wyaro rma rha, Kryestu mryenon komo
yeryewhamnohyatxhe, @ Xuknewyana Kkomo.
30 Onad wyaro haxa ryhe nkehe, Khoryenkom

karyehtana, amenhosahonhara.
Ranototho anyahko ha, kekon hata, Sara, Aka hoko.

Amryer xarha anyahko ha, kekon hata, Ak-
marawu wya. Akatxhothar yampara ro mak
exko ha, noro wya. Romryera wya haxa
ryhe mamyaha, kekon hata, Sara, Akmaraw
hetxe. Anotomahna rma mok nehxakon
. hata, noro ha.
Aro wyaro rma nkehe, amenhosahonhara.
Ewakryehna me nehxakon hata, tanotomaxema

mryerd. Aro wyaro rma rha ewakryehna me
natxhe, taywerondhyamatxho komo hokono ro
komo.

31 Aro ke, ona wyaro akehe, owyanye, rowta
komo y. Aka mryera wyarohra tehxatxow
hama. Tanotomaxema mryera wyarohra
tehxatxow hama. Sara mryera wyaro haxa ryhe
tehxatxow hama. Anotomahna mryera wyaro

rma tehxatxow hama. Aro ke, Xuknewyana komo
yweronahyamatxho hokohra harha tehtxe.

S

ganotomaxem mehra harha ehtxoko katxhara
on ha.

1 Xuknewyana komo yweronahyamatxho yawo
ro wehxan hama kany komo ryhe, tanotomax-
ema ro wyaro natxow hama, ahoko roro rma
haxa tesnar kom ke. Anotomahna me harha
ketxowna, Kryestu, aro hokohra harha kehtxoho
menye. Aro ke, ona wyaro kany komo yonytx-
ahra ro mak ehtxoko. Amna yweronahyamatxho
yawo ro ehtxoko kany komo yonytxahra ro mak

ehtxoko. Eyukhuranye ro mak ehtxoko. Tan-
otomaxem mehra harha ehtxoko.

Katanyyokotho kom hoye rohra konyhoryetxhe
Kryestu katxhara on ha.

2 Ona wyaro nketxow hata, anar komo,
owyanye. Atanyyokotxoko, oyosonyhoryetxho
menye, ketxow hata. Ona wyaro haxa akehe,
owyanye. Pawru ryhe uro. Uro rma, ona
wyaro khananahyatxhe. Ayatanyyokotxhenye,
osonyhoryehra rma manatxhe. Katanyyokotho
kom hoye rohra mak konyhoryetxhe, Kryestu.

3 Ona wyaro xaxa mpana akehe xarha,
tatanyyokosom komo wya. Ayatanyyokotxhenye,
toyuhtukahorye ro mak naha ha, Moyses heno
nmenhotho, omeroro. Eyuhtukany menyxehra
mak manatxhe.

4 Ona wyaro rma maketxhe haryhe. Moyses
heno nmenhotho yawo ro wehxan hama, rosony-

horyetxho me, maketxhe rma haryhe. Aro wyaro
owyanye tatoko rma, Kryestu hyaye motowy-
atxow hama. Konyhoryeny komo hyaye rma mo-
towyatxow hama. Kowakryenye ro komo hyaye
rma motowyatxow hama.

5 Asok haxa hana tehxatxow ha. Kryestu
mryenon me kehtokonye, konyhoryetxho kom
hona ro tehxatxow hama, Khoryenkomo wya,
Kryestu hona kawyanye xenyar ke mak ha, Kho-
ryenkom yokato wya kakoronomanar kom ke
mak ha. 6 Kryestu Txesusu ryhe konyhoryetxhe.
Katanyyokotho kom hoye rohra konyhoryetxhe,
atanyyokohra kehtxoho kom hoye rohra xarha.
Thona kawyanye xenytxoho hoye ro haxa ryhe

konyhoryetxhe. Noro hona kawyanye xenyetoko
rma, toto komo xe tehxatxow hama. Axenye kehtx-
oho komo rma, noro hona xeny me konyhetxow
hama.

7 Owyanye Kryestu yahosatxhe, yaworon xaxa
yawo ro htxero mehxatxkona. Amnye rma haxa
ryhe, aro yawo rohra harha manatxhe. Asok
tawro hana. Anar me ahananahtxowna hama,
anar komo. 8 Khoryenkom yano mehra anar me
thananahsom me manatxhe. Tamryenon me awa-

hanonkanyenhayamo rma noro ha. 9 Asok hana
nay ha, yukwar ha. Twakanonke rye katamaru

yeryan hama, omeroro mak ha. Aro wyaro rma
rha naha, ahananahtoho komo, nyamoro wya.
Anar me thananahsoma rye me rma haxa man-
atxhe, omnyamo, omeroro. Owyanye atxke txko
enytxatxhe rma, omeroro ahananahsah me rma
haxa manatxhe.

10 Ona wyaro haxa ryhe akehe, uro ha,
ohokonye. Tawyanye ronmenhotho yonyetxhe
rma, anar me uhutwahra ro mak natxhe ha, akehe,
ohokonye. = Kohkomo ryhe nakoronometxhe,
awyanye ohxe harha uhutwatxho me, akehe,
ohokonye. Anar me ahananahnye kom haxa ryhe,

tanahnohsom me mpana natxhe ha. Asoken kom
hana anar me ahananahyatxow ha, ehonomna
kom hana. Nyamoro rma, tanahnohsom me mpana
natxhe ha.

11 Rowta komo y, rowya ekarymantoko,
atanyyokotxok hampana kahra wehxaha.

Aro wyaro rowya tatok haxa, ryeryewham-
nohpatoratho haryhe, Xuknewyana komo wya.

Ryeryewhamnohyatxhe mak ha, ona wyaro
rowya ekarymanar Kke. Yahkotohen hona
amoyathosahonhara konyhoryetxhe,  akehe.

Aro wyaro tawro yonytxanar xXehra ro mak
natxhe, nyamoro ha. Atanyyokotxok hampana,
oyosonyhoryetxho menye, tatok haxa rowya,
ronekarymanar xe harha esnaratho kom haryhe
ma. 12 Atanyyokotxok hampana kany komo ryhe,
oyeryehoketxow hama. Oyotokonar komo xe
natxow hama. Omnyamohna, nyamoro haxa
yotokonar xe wehxaha haryhe, tatawtahkaxe ro
yxak mak ha.

Oyowta yanoto me ehtxoko katxhara on ha.

13 Rowta komo y, tamryenon me awahanonkatx-
owna, Khoryenkomo, anotomahna ro me rma
oyehtxoho menye. Ona wyaro kahra mak ehtx-
oko. Rano me ro rma hak keryehotaxe, anotom-
ahna me ryesnar ke, kahra ro mak ehtxoko. Ona
wyaro haxa ehtxoko. Osoxe rma haxa ehtxoko.
Osox oyehtxoho kom hoye ro, oyowta yanoto me

ehtxoko, omnyamo ro rye rma. 14 Asok hana nay
ha, Moyses heno nmenhotho ha. Omeroro rma,
osox ehtxoko katxho me rma nay hama. Osox
oyehtxoho wyaro rma, ohoyen komo xe xaxa
ehtxoko, katxho me rma nay hama, Moyses heno
nmenhotho, kdyweronahyamatxho komo, omeroro.
Ohoyen komo xe oyehtokonye, aro yoyuhtukany
me rma manatxow hama, omeroro mak ha.

15 Asok haxa hana manatxow ha. Mosoyatxow
haxa hana. Motwarahyaketxow haxa hana. Ohxe

mpan ehtxoko. Aro wyaro rma oyehtokonye, am-
nye mosomtatkatxehketxhe hampana, omnyamo
ro ryetho.

Khoryenkom yokato yano me roro rma haxa
ohxe ehtxoko katxhara on ha.

16 Ona wyaro haxa ryhe akehe, owyanye. Kho-
ryenkom yokato yano me roro rma haxa ohxe
ehtxoko. Noro yano me roro ohxe oyehtokonye,
ohun kom hoye ro oyeryehotatho kom hokohra
manatxow hama. Ayanhan kom hoko ehohkahra
manatxow hama. 17 Khun kom hoye ro kerye-
hotanar komo xehra nay hama, Khoryenkom

yokato. Aro wyaro rma rha, Khoryenkom yokato
yeryehotanahra xehra nay hama, khun komo. Aro
ke, ayanhan kom hoko tehtxahke oyehtokonye,
aro hokohra exko kehe, Khoryenkom yokato,
ohnawonye. Aro wyaro rma rha, ohxe tehtx-
ahke oyehtokonye, ohxehra haxa exko kehe, ohun
komo. 18 Khoryenkom yokato yano me roro oye-
htokonye, ona wyaro katxho mehra ro mak man-
atxhe ha. Kaywerondhyamatxho kom yawo ro mpan
ehtxok ha, katxho mehra ro mak manatxhe ha.

19 Khun kom hoye ro keryehotantokonye, ona
wyaro atxke tehxatxow hama. Anaro rha wos
hoko tehxatxhe. Wos me kehtokonye, anaro rha

kara hoko tehxatxhe. Anaro rha kanhan kom
hoko tehxatxhe. Tweromra ro mak tehxatxhe.
20 Toto horyena ro komo kuknon hoko tehxatxhe.

Eryemkano teryatxhe.  Toto xehra ro mak
tehxatxhe. Tosoyatxhe. Tatakuyatxhe. Ewakhara
tehxatxhe. Kano me ronye rma teryehotetxhe.
Tatameryeketxhe. Yaworo thananahsom uro,

anar me thananahsom xak omoro, tketxhe,
kawyamo ro rye rma. 21 Anar komo katxho hoko
tehohketxhe. Tanyerhontetxhe. Banhetxhe, wok

yonar hoko. Aro wyaro rma atxke tehxatxhe,

khun kom hoye ro keryehotantokonye. Aro wyaro
rma atxke oyehtokonye, Khoryenkom yowto hon

mehra ro mak manatxhe hampana. Aro wyaro

rma akekond, owyanye, amnyehra. Aro wyaro
rma rha akehe xarha, owyanye.

22 Khoryenkom yokato yano me haxa
kehtokonye, ona wyaro ohxe tehxatxhe.
Osoxe rma haxa tehxatxhe. Teryehorye rma
haxa tehxatxhe. Oseryehokahra tehxatxhe.
Ohsanahpara ro mak tehxatxhe. Towahke rma

haxa tehxatxhe. Ohxe rma haxa tehxatxhe.
Karwon kom yawo ro rma haxa tehxatxhe.

23 Towahke rma anar komo teyukyatxhe. Kanhan

kom hona tosowyometxhe. Aro wyaro rma ohxe
kehtokonye, tayweronahyamatxho yawo ron kom
yoho rma haxa ohxe tehxatxhe.

24 Kryestu Txesusu mryenon me kehtokonye,
ona wyaro kany me tehxatxow hama. Yahkoto-
hen ho wayehye, Kryestu, tawya ronyhoryetxho
me, kany me tehxatxhe. Noro wyaro rma rha
awayehsaho wyaro hak wehxe, rohun hoye ro erye-
hotahra harha ryehtxoho me, kany me xarha
tehxatxhe. Noro wyaro rmarha awayehsaho wyaro
hak wehxe, ranhan hoko ehohkahra harha rye-
htxoho me, kany me xarha tehxatxhe.

25 Khoryenkom yokato yano me karyhe harha

tehxatxhe. Aro ke, noro yano me roro rma haxa
ohxe tehtxe. 26 Ehonomna uro kahra ro mak

tehtxe. Oyoho rma haxa ehonomna me we-
hxan hama, kahra ro mak tehtxe, kowta wya.
Ehonomna mosona katxho me kowta yehtoko,
noro hoko ehohkahra ro mak tehtxe. Aro wyaro
rma tehtxe, kdwyamo ro rye rma.

6

Atakoronomatxoko katxhara on ha.
1 Rowta komo y, anatoko tanhan hoko nay

hana, toto, oyowta komo rma. Natahohsen hana,
tanhana wya. Asok hana manatxow ha, noro hoko.

Khoryenkom yokato yano me ohxe oyehtokonye,
noro hoko towahke rma manatxow hama. Noro
makoronometxow hama, ohxe harha ehtxoho
me. Ona wyaro kahra mak ehtxoko. Atxke noro
yehtxoho wyarohra wehxaha, ohxe haxa wehx-
aha, kahra mak ehtxoko. Asok tawro hana. Ana-
toko noro wyaro rma rha atxke manatxow hana,
omnyam xarha, anha wya okukmanar kom ke.
Aro wyaro oyesnar kom hona mpan xenytxoko.

2 Atakoronomatxoko, omnyamo ro rye rma.
Ohxehra oyowta kom yehtoko rma, akoronomatx-
oko. Aro wyaro rma oyehtokonye, Kryestu rwon
yawo ro manatxow hama. Awya osox ehtxoko
katxhar yawo ro rma manatxow hama.

3 Ehonomna mehra oyehtokonye, ehonomna
me osonyhera ehtxoko. Ehonomna me
oyosonyetokony haxa, mosonkuhtetxow hama.

45 Amnye toskarymetxhe hampana,
Khoryenkomo wya. Ohxe kexetxhayamotho
hoko, atxke kexetxhayamotho hoko xarha,

toskarymetxhe hampand, awya. Aro ke, kowta

komo yanhan hutwahra tehtxe. Ona wyaro kahra
tehtxe. Atxke noro yehtxoho wyarohra wehxaha,
ohxe haxa wehxaha, kahra tehtxe, kowta kom
hoko. Ohxe kehtxohotho kom hoye ro haxa ryhe,
yaworo tehutwatxe, kowta kom yehtxoho hoye

rohra mak ha. Aro ke, ond wyaro tkatxe. Ohxe
wehxano, ohxehra haxa kat wehxano, tkatxe,
yaworo kehutwanar kom hora.

6 Ahananahnye komo ewakryetxoko. Akatxho
kom hoy hana, otxenyerun kom hoy hana,
anyahra kom hoy hana, owot kom hoy hana,
aro wyaron kom ke ewakryetxoko.

Ohxe kesnar kom hoko roro rma haxa tehtxe
katxhara on ha.

70sonkuhtohra ehtxoko. Ona wyaro rma kahra

ehtxoko. Ana make ryhe mpe, Khoryenkomo ryhe
mpe randhnohyano, kahra ehtxoko. Ewnohpana
ro me mak naha ha, Khoryenkomo. Atxke oye-
htokonye, ayanahnohyatxhe hampana. 8 Ohun
komo yoyuknye me oyehtokonye, ohun kom hoye
ro tanahnohsom me mpana manatxhe ha. Kho-
ryenkom yokato yoyuknye me oyehtokony haxa
ryhe, Khoryenkom yokato yano me karyhe roro
harha manatxhe.

9 Ohxe kesnar kom hoko roro rma haxa
tehtxe.  Aro hoko rma, amotohpana ro me
tehtxe. Amotohpana ro me kehtokonye, amnye
towakryexem me tehxatxhe, kowakryenar

komo xe Khoryenkom yehtok mak ha. 10 Aro
ke, kawyanye ewakryehnatho komo yonyetoko,
nyamoro tewakryetxe. Omeroron komo rma
tewakryetxe. Anar komo yowakryetxho yoho

rma haxa Kryestu mryenon komo tewakryetxe.
Kryestu hona xeny komo rma nyamoro ha, kowta
komo rma.

Atanyyokotxok hampana kany komo yokary-
matxhara on ha.

11 Ona amenhohono, rakorono wya, karyehta
menhonye ro wya. Amnye rma uro haxa ryhe
amenhotahkehe, ohyakanye. Tatoke ymo amenhehe,
onenyar komo.

12 Anar me ahananahnye komo ryhe,
Xuknewyana me natxow hama. Kryestu
yahosnyenhar me xarha natxow hama.
Tkukuru kom hona mak nenyatxhe ha.
Xuknewyana kom hona rma nenyatxhe
ha, Kryestu yahosnyehna kom hona rma.
Nyamoro wya ryhe, ohxe tosonyhonar komo
xe natxhe. Taywerondhyamatxho kom yawo ron
me tosonyhonar komo xe natxhe, nyamoro
wya. Teryewhamnohra kom hona rma
nenyatxhe, awyanye. Ona wyaro kany komo
yeryewhamnohyatxow hama, nyamoro ha.
Yahkotohen ho wayehye, Kryestu, tawya
konyhoryetxho menye, kany komo rma
yeryewhamnohyatxhe. Anar me ahananahnye
kom haxa ryhe, teryewhamnohra komo xehra

natxhe, nyamoro wya. Aro ke, ond wyaro
nketxhe, owyanye. Atanyyokotxok hampana,
oyosonyhoryetxho menye, ketxhe, owyanye.
13 Ayatanyyokonar komo xe natxhe, ona wyaro
tawro xe tesnar kom ke. Kayweronahyamatxho
kom yawo ro rma rha natxhe, moxamo,
Xuknewyanahna komo rma, tawro xe natxhe,

ohokonye, tkukuru komo wya. Aro wyaro tawro
xe tesnar kom ke ryhe, ayatanyyokonar komo
xe natxhe. Nyamoro yoyuknyenhayamo ryhe,
atanyyokoxemo komo rma, tayweronahyamatxho
kom yawo rohra mak natxhe. Eyuhtukahra ro
mak natxhe ha. Atanyyokoxemo komo rma
rha moxamo tawro xe natxhe, nyamoro ha,
ohokonye.

14 Uro haxa ryhe, ona wyaro kany me wehx-
aha. Yahkotohen ho wayehye, Txesusu Kryestu,
Kohkomo rma, tawya konyhoryetxho menye, kany
me wehxaha. Anar me kahra ro mak wehxaha
ha. Kryestu wayhathar hoye ro, noro wyaro rma
rha awayehsaho wyaro wehxaha. Awayehsaho rma,
Khoryenkomo xanhan kom kukuru mehra harha
wehxan hama. Tkukuru kom me ronyhera rma
rha natxow hama, nyamoro xarha.

15 Katanyyokotho kom hoye rohra konyho-
ryetxhe, Kryestu, atanyyokohra kehtxoho kom
hoye rohra xarha. Anar me harha tawya ketxoho
kom hoye ro haxa ryhe konyhoryetxhe.

16 Aro wyaro katxho yawo ron komo ryhe, Kho-
ryenkomo mryenon me natxhe. Ehsayewyana
me xaxa natxow hama, moxamo, katxho me rma
natxhe, Khoryenkomo mryenon me tesnar kom
ke mak ha. Nyamoro hoko rma, ona wyaro akehe,
Khoryenkomo wya. Ohxe txetxoko, ahnan kom
yawo rma haxa exko, akehe, awya, ahokonye.

Teheryanke rma haxa naha rohunutho

katxhara on ha.
17 Eryewhamnohsah me rma haxa wehxaha,

Txesus yanoto me ryesnar ke mak ha. Aro hoye

ro teheryanke rma haxa naha, rohunutho. Aro ke,
rowarahyakahra harha hak nahtxoko, toto komo,
okukuru komo. Ana mata, Txesus yanoto mehra
mak naha, Pawru, kahra hak nahtxoko.

18 Rowta komo y, towahke xaxa nay hama, Tx-
esusu Kryestu, Kohkomo, khokonye. Aro wyaro
towahke noro yehtxoho hutwanar xe roro wehx-
aha, owyanye, ohnawonye.

